
GIPUZKOAKO LURRALDE HISTORIKOKO XEDAPEN OROKORRAK

GIPUZKOAKO FORU ALDUNDIA
OGASUN ETA FINANTZA DEPARTAMENTUA

71/2023 Foru Agindua, otsailaren 13koa, zeinaren bidez prozedurak arautzen baitira
aparteko eta aldi baterako laguntzak ordaindu eta kudeatzeko, nekazariek
kontsumitutako gasolioaren prezioari aurre egiten eta hidrokarburoen gaineko zergaren
itzulketa partzialerako eskubidea duten errepide bidezko garraio enpresei produktu
energetiko batzuek dakarkien garestitzea ordaintzen laguntzeko.

Abenduaren 27ko 20/2022 Errege Lege Dekretuak, zeinaren bidez neurriak onesten baitira
Ukrainako gerraren ondorio ekonomiko eta sozialei erantzun, La Palma uhartea berreraikitzen
lagundu eta beste kalteberatasun egoera batzuei aurre egiteko, besteak beste aparteko eta aldi
baterako laguntzak onetsi ditu nekazariek kontsumitutako gasolioaren prezioa ordaintzeko eta
hidrokarburoen gaineko zergaren itzulketa partzialerako eskubidea duten errepide bidezko garraio
enpresei zenbait produktu energetikoren prezioak dakarkien garestitzea ordaintzen laguntzeko.

Nekazaritza sektorearen kasuan, 20 zentimoko zuzeneko laguntza ezartzen da kontsumitutako
litro bakoitzeko, nekazaritzarako gasolioaren kostuen igoerak nekazaritzako ustiategietan eragin
ditzakeen kostu gehigarriei aurre egiteko. Nekazaritzarako hidrokarburoen gaineko zergaren
itzulketa partzialaren mekanismoak eta prozedurak aprobetxatuz emango zaie laguntza hori
nekazariei, 2022an egindako kontsumoa erreferentzia hartuta, datu itxiak eta egiazkoak dituen
azken ekitaldia baita hori. Guztiarekin ere, esandako laguntza jarduera horien 2023ko kostuari
aurre egitera bideratuta dago, kostu energetikoen gorakadak bere horretan dirauela ikusita.

Era berean, bidaiarien eta salgaien garraio enpresa jakin batzuentzat gerrak erregaien prezioaren
igoeran duen eragina arintze aldera, beharrezkoa da zenbait produktu energetikoren prezioan
aparteko eta aldi baterako hobari bat mantentzea kolektibo jakin horrentzat.

Sektore horretako enpresak energia iturri horien menpe daudenez, hobari honen bidez emango
zaien laguntzak ahalbidetuko die prezioen igoerak haien egoera ekonomikoan duen eragina
berehala moteltzen jarraitzea.

Hobariaren bideragarritasuna errazteko eta haren inplementazioan zama gehigarriak izatea
saihesteko, aprobetxatzen dira bai erabilera profesionaleko gasolioagatik zergaren itzulketa
partziala egiteko dauden mekanismoak eta prozedurak, onuradunei itzulketa hori egiteko
dagoeneko aplikatzen ari direnak, eta bai martxoaren 29ko 6/2022 Errege Lege Dekretuan eta
abuztuaren 1eko 14/2022 Errege Lege Dekretuan gainerako onuradunentzat erabilitako zuzeneko
laguntzen sistemakoak.



Ondorio horietarako, aipatutako 20/2022 Errege Lege Dekretuak ezartzen du laguntzak izapidetu
eta ordaintzeko administrazio eskuduna Zerga Administrazioa izango dela, eta Euskal Autonomia
Erkidegoaren eremuan, eskumen hori foru administrazioek izango dutela, onuradunen zerga
egoitza administrazio horien lurraldean kokatuta dagoenean.

Prozedurari dagokionez, laguntza kudeatzeko eta ordaintzeko, Zerga Bereziei buruzko
abenduaren 28ko 38/1992 Legean eta hura garatzeko araudian aurreikusitako prozedurak
aplikatuko dira, eta hidrokarburoen gaineko zergaren itzulketa partzialerako izapidetutako
prozedurarekin batera eta aldi berean tramitatuko da.

Horrenbestez, foru agindu honen bidez prozedurak arautzen dira hidrokarburoen gaineko zergaren
itzulketa partzialerako eskubidea ematen duten produktu energetiko batzuen prezioari aurre egite
aldera emango diren aparteko eta aldi baterako laguntzak kudeatu eta ordaintzeko.

Horiek horrela, hau

XEDATZEN DUT
1. artikulua. Xedea.

Foru agindu honen xedea da prozedura arautzea abenduaren 27ko 20/2022 Errege Lege
Dekretuan jasotzen diren aparteko eta aldi baterako laguntzak kudeatu eta ordaintzeko, haien
helburua denean nekazariek kontsumitutako gasolioaren prezioa ordaintzea eta hidrokarburoen
gaineko zergaren itzulketa partzialerako eskubidea duten errepide bidezko garraio enpresei
zenbait produktu energetikoren prezioak dakarkien garestitzea ordaintzen laguntzea. (20/2022
Errege Lege Dekretua, Ukrainako gerraren ondorio ekonomiko eta sozialei erantzun, La Palma
uhartea berreraikitzen lagundu eta beste kalteberatasun egoera batzuei aurre egiteko neurriei
buruzkoa).

2. artikulua. Nekazariek kontsumitutako gasolioaren prezioa ordaintzeko aparteko eta aldi
baterako laguntzaren onuradunak eta hura kudeatu eta ordaintzeko prozedura.

1. Nekazariek kontsumitutako gasolioaren prezioa ordaintzeko emango den aparteko eta aldi
baterako laguntzaren kasuan, honako hauek izango dira onuradunak: hidrokarburoen gaineko
zergan ordaindu edo jasandako kuoten itzulketa partzialerako eskubidea aitortua duten pertsonak
edo entitateak, baldin eta kuota horiek ordaindu edo jasan dituztenak pertsona fisiko edo juridikoak
edo nortasunik gabeko enteak badira, nekazaritza lanetan —barazkigintza, abeltzaintza eta
basogintza barne— Zerga Bereziei buruzko abenduaren 28ko 38/1992 Legearen 50.1 artikuluko 1.4
epigrafeko tasarekin zergapetutako gasolioa erabili dutenak, betiere abenduaren 27ko 20/2022
Errege Lege Dekretuak, Ukrainako gerraren ondorio ekonomiko eta sozialei erantzun, La Palma
uhartea berreraikitzen lagundu eta beste kalteberatasun egoera batzuei aurre egiteko neurriei
buruzkoak, 24. artikuluan ezarritakoarekin bat.

Laguntza honen onuradunek Zerga Bereziei buruzko abenduaren 28ko 38/1992 Legearen 52 ter
artikuluan eta hura garatzeko araudian ezarrita dauden betebehar guztiak izango dituzte.

2. Laguntza eskatutzat joko da nekazaritzan eta abeltzaintzan erabilitako gasolioagatik
jasandako hidrokarburoen gaineko zerga itzultzeko eskaera aurkezten denean martxoaren 25eko
274/2010 Foru Aginduak, nekazaritzan eta abeltzaintzan gasolio erosketagatik jasandako
hidrokarburoen gaineko zerga itzultzeko prozedura ezartzen duenak, xedatutakoarekin bat.

3. Laguntza kudeatzeko prozedura tramitatuko da nekazaritzan eta abeltzaintzan erabilitako
gasolioagatik jasandako hidrokarburoen gaineko zergaren itzulketa partzialerako izapidetutako
prozedurarekin batera (Zerga Berezien Legearen 52. ter artikuluan eta hura garatzeko araudian
aurreikusten da prozedura hori) eta, horretarako, itzulketa eskatzeko SGA eredua erabiliko da,
Zergabidea plataforman eskuragarri dagoena, Gipuzkoako Lurralde Historikoko zergen foru



Administrazioarekiko harremanetan bitarteko elektronikoak erabiltzeko obligazioa arautzen duen
ekainaren 28ko 320/2017 Foru Aginduan jasotakoari jarraituz.

4. Laguntza banku transferentzia bidez ordainduko da, abenduaren 38/1992 28ko Zerga
Berezien Legearen 52 ter artikuluan hidrokarburoen gaineko zergari dagokionez aurreikusten den
itzulketa egiteko adierazitako kontuan.

Eskaera aurkezteko epea amaitzen denetik sei hilabete igaro badira eta epe horretan laguntza ez
bada eman, eskaera ezetsitzat jo ahal izango da. Presuntziozko ezespen horren aurka
berraztertze errekurtsoa eta erreklamazio ekonomiko-administratiboa aurkeztu ahal izango dira,
Gipuzkoako Lurralde Historikoko Zergei buruzko martxoaren 8ko 2/2005 Foru Arau Orokorrean
aurreikusitako eran.

5. Artikulu honetan ezarritako laguntzak bateragarriak dira Zerga Berezien Legearen 52 ter
artikuluak nekazaritzan eta abeltzaintzan erabilitako gasolioagatik hidrokarburoen gaineko zergari
dagokionez aurreikusten duen itzulketa partzialarekin.

3. artikulua. Erabilera profesionaleko gasolioagatik hidrokarburoen gaineko zergaren itzulketa
partzialerako eskubidea duten errepide bidezko garraio enpresei zenbait produktu energetikoren
prezioa ordaintzeko ematen zaien aparteko eta aldi baterako laguntza.

1. Erabilera profesionaleko gasolioagatik hidrokarburoen gaineko zergaren itzulketa partzialerako
eskubidea duten errepide bidezko garraio enpresei zenbait produktu energetikoren prezioa
ordaintzeko emango zaien aparteko eta aldi baterako laguntzaren kasuan, honako hauek izango
dira onuradunak: Zerga Bereziei buruzko abenduaren 28ko 38/1992 Legearen 52 bis artikuluko 2.
apartatuan apatzen diren ibilgailuen titularrak, baldin eta Espainian matrikulatuta dauzkaten beren
titulartasuneko ibilgailuen motorrean erregai gisa erabilitako gasolio arruntagatik hidrokarburoen
gaineko zergaren itzulketa partzialerako eskubide badute, maiatzaren 3ko 243/2022 Foru
Aginduak, gasolio profesionalaren kontsumoarengatik hidrokarburoen gaineko zerga partzialki
itzultzeko prozedura ezartzen duenak, 1. artikuluan jasotako baldintzetan.

2. Laguntza jasotzeko, ezinbesteko baldintza izango da txikizkako salmenta instalazioetan
erositako gasolioa aurreko apartatuan aipatutako maiatzaren 3ko 243/2022 Foru Aginduan
arautzen diren gasolio profesionaleko txartelak erabiltzea.

Gasolio profesionaleko txartelak gasolioa erosteko ordainbide espezifiko gisa erabiltzea
laguntzaren eskaeratzat hartuko da.

Gasolio horniketa maiatzaren 3ko 243/2022 Foru Aginduaren 7. artikuluan aipatzen diren norbere
kontsumorako instalazioetan egiten bada, laguntza jasotzeko ezinbestekoa da izango da
instalazioaren titularrak betetzea aipatutako foru aginduak, Zerga Berezien Legearen 52 bis
artikuluan hidrokarburoen gaineko zergari dagokionez aurreikusten den itzulketa kudeatzeari
begira, ezarritako beharkizun guztiak.

3. Laguntza kudeatu eta ordaintzeko, Zerga Berezien Legearen 52 bis artikuluan eta hura
garatzeko araudian aurreikusitako prozedura aplikatuko da. Ondorio horietarako, laguntza
kudeatzeko prozedura tramitatuko da erabilera profesionaleko gasolioagatik ordaindutako
hidrokarburoen gaineko zergaren itzulketa partzialerako izapidetutako prozedurarekin
batera.

Hilabete natural bakoitza amaitzean, Administrazioak laguntzaren zenbatekoa kalkulatuko du, eta,
hala badagokio, haren ordainketa egitea erabakiko du.

Ordainketa banku transferentzia bidez egingo da, onuradunak «Gasolio profesionalagatik egin
beharreko itzulketen eta haren titulartasuneko ibilgailuen erroldan» izena emateko eskaeran



adierazitako kontuan.

4. Gasolioa erosi den hilabete naturala amaitu denetik sei hilabete igaro eta epe horretan
laguntza eman edo ordaindu ez bada, eskaera ezetsitzat jo ahal izango da. Presuntziozko
ezespen horren aurka berraztertze errekurtsoa eta erreklamazio ekonomiko-administratiboa
aurkeztu ahal izango dira, Gipuzkoako Lurralde Historikoko Zergei buruzko martxoaren 8ko 2/2005
Foru Arau Orokorrean aurreikusitako eran.

5. Abenduaren 27ko 20/2022 Errege Lege Dekretuak, zeinaren bidez neurriak onesten baitira
Ukrainako gerraren ondorio ekonomiko eta sozialei erantzun, La Palma uhartea berreraikitzen
lagundu eta beste kalteberatasun egoera batzuei aurre egiteko, 36. artikuluan aurreikusitakoa
betetzeko, laguntzak jaso baino lehen eskatzaileek honako hauek aurkeztu beharko dituzte:

a) Erantzukizunpeko adierazpen bat, zeinean adierazi behar baita Ukrainaren inbasioaren
ondorioek, nazioarteko komunitateak Errusiari ezarritako zehapenek edo Errusiak hartutako
kontraneurriek ekonomikoki eragin diotela enpresa eskatzaileari.

b) Ukraina eta Europako Aldi Baterako Esparrua edo Europako Batzordeak bere SA.102771
(2022/N) Erabakian —SA.103941 eta SA.104884 erabakiek aldatuan— onartutako Aldi Baterako
Esparru Nazionala (aurrerantzean, Ukrainako Aldi Baterako Esparru Nazionala) aplikatuta jaso
ahal izan den beste edozein laguntzaren aitorpena.

c) Halaber, diruz lagun daitezkeen kostu berberei dagokienez, aitortu beharko dituzte «minimis»
laguntzen erregelamenduak, Kategorien araberako Salbuespen Erregelamendua, eta COVID-19ari
buruzko Aldi Baterako Esparrua aplikatuta jasotako laguntzak, eta Errusiak Ukraina inbaditzearen
ondorioz, eta EBFTaren 107. artikuluko 2. apartatuaren b) letra aplikatuta, ezohiko gertakariek
eragindako kalteak konpontzeko jaso ahal izan direnak.

d) Adierazpen bat identifikatzeko zer enpresarekin dauden lotuta eta elkartuta, abenduaren 27ko
20/2022 Errege Lege Dekretuaren 1. apartatuan zehaztutako baldintzetan.

Informazio hori Zergabidea plataformatik aurkeztu beharko da, idazkien atalean sartuta, 2023ko
otsailaren 8an hasi eta laguntzen indarraldia amaitu arte, betiere ekainaren 28ko 320/2017 Foru
Aginduak, Gipuzkoako Lurralde Historikoko zergen foru Administrazioarekiko harremanetan
bitarteko elektronikoak erabiltzeko obligazioa arautzen duenak, aurreikusitakoaren arabera. Era
berean, eskaera hori laguntza jasotzen duenaren borondatezko ordezkariek ere aurkeztu ahal
izango dute, Ogasun eta Finantza Departamentuko zerga ordezkarien erroldan izena emanda
badaude. Hain zuzen ere, Gipuzkoako Lurralde Historikoko zerga kudeaketari eta zerga arloko
jarduketa eta prozeduren arau komunei buruzko Erregelamenduak, apirilaren 21eko 5/2020 Foru
Dekretuaren bidez onetsiak, 61. artikuluan aipatzen du errolda hori.

6. Horrez gain, baimenduta dagoen gehieneko zenbatekoa gainditzen duten unean, eskatzaileek
erantzukizunpeko adierazpen bat aurkeztu beharko dute Ukraina eta Europako Aldi Baterako
Esparrua edo Europako Batzordeak bere SA.102771 (2022/N) Erabakian —SA.103941 eta
SA.104884 erabakiek aldatuan— onartutako Aldi Baterako Esparru Nazionala (aurrerantzean,
Ukrainako Aldi Baterako Esparru Nazionala) aplikatuta jasotako laguntzengatik, diruz lagundu
daitezkeen kostu berberei dagokienez, minimis laguntzen erregelamenduak, Kategorien araberako
Salbuespen Erregelamendua eta COVID-19ari buruzko Aldi Baterako Esparrua aplikatuta
jasotakoengatik, edo Errusiak Ukraina inbaditzearen ondorioz, eta EBFTaren 107. artikuluko 2.
apartatuaren b) letraren arabera, ezohiko gertakariek eragindako kalteak konpontzeko jaso ahal
izan direnengatik.

Azken xedapena. Indarrean jartzea.



Foru agindu hau Gipuzkoako ALDIZKARI OFIZIALEAN argitaratu eta biharamunean jarriko da
indarrean.

Donostia, 2023ko otsailaren 13a.—0Ogasun eta Finantza Departamentuko foru diputatua. (1043)



